
Shri Veda Vyasa Stotram 1 Pashandakhandana

పాషణ్డఖణ్డన   శ్రీవేదవ్యాసస్తోత్రమ్   ౧

భీష్మేణ కామ్యకవనే ధర్మరాజం నృపం ప్రతి  ।
సత్యం సత్యమితి శ్లోకో  భుజావుద్ధృత్య  పీవరౌ ॥ ౧॥
ఉక్తః కిల సభామధ్యే కథేయమఖిలా స్ఫుటమ్ ।
శేషధర్మాశ్చర్యపర్వ ద్వితీయాధ్యాయ మధ్యగా ॥ ౨॥
అతస్తస్య భుజావేవ ఛేద్యౌ యద్యస్తి పౌరుషమ్ ।
వ్యాసస్తు తాం కథాం గ్రన్థే  నిబబన్ధ పరం సుధీః ॥ ౩॥
కిం యమః పాపినం హన్యాత్కిం వా పాపస్య సాక్షిణః ।
హృతా సీతా రావణేనేత్యుక్తే న హి జటాయుషః ॥ ౪॥
శిరశ్చిచ్ఛేద భగవాన్ రామో రాజీవలోచనః ।
కిన్తు భార్యాపహర్తారం జఘానయుధి రావణమ్ ॥ ౫॥
ఇదం నిదర్శనం పశ్య మావివేకే మనః కృథాః ।
ఉద్ధృత్య  శేషధర్మస్థ వాక్యాన్యపి చ కానిచిత్ ॥
మన్దానాముపకారాయ  దర్శయిష్యామి తత్త్వతః ॥ ౬॥
యుధిష్ఠిర  ఉవాచ-
పితామహ మహాప్రాజ్ఞ  సర్వశాస్త్ర విశారద ।
కృష్ణే ధర్మే చ మే భక్తిః యథాస్యాద్ధి తథా వద ॥ ౭॥
భీష్మ ఉవాచ-
శ‍ృణు పాణ్డవ  వక్ష్యామి హరిభక్తిం సుదుర్లభామ్  ।
శ్రోత్రూణాం   సర్వపాపఘ్నీం వదతాం చ యుధిష్ఠిర  ॥ ౮॥
సత్యం సత్యం పునః సత్యముద్ధృత్య  భుజముచ్యతే ॥ ౯॥
వేదశాస్త్రాత్పరం  నాస్తి న దైవం  కేశవాత్పరమ్ ।
సత్యం వచ్మి హితం వచ్మి సారం వచ్మి పునః పునః ॥ ౧౦॥
అసారే దగ్ధసంసారే  సారం యద్విష్ణు పూజనమ్ ।

ఉద్ధృత్య  స్వభుజౌ భీష్నః శశంస కిల సంసది ॥ ౧౧॥
ఏవం చ వ్యాసదేవస్య కోపరాధో విచారయ ।
అతో మధ్వమునేర్వాక్యే భారతజ్ఞ శిరోమణే ॥ ౧౨॥
ఉద్ధృతం  బాహుయుగలం యథా భవతి వైతథా  ।
భీష్మాచార్య కృతస్యోగ్ర శపథస్య సమీరితమ్ ॥ ౧౩॥
యత్ర తద్వై  వ్యాసవచః శ‍ృణుతేత్యేవయోజనా ।
తత్తత్క్రత్త్యానువక్తా చ శాస్త్రాచార్యోఽహిలస్య  చ ॥ ౧౪॥
అశేష నిగమోద్ధర్తా  హర్తా దుస్సమయస్య చ ।
మనస్సఙ్కల్ప మాత్రేణ  కురుపాణ్డవసేనయోః  ॥ ౧౫॥
కర్తా సత్యవతీ పుత్రో విహర్తా మునిమణ్డలే  ।
రాజసూయస్య చాచార్యః సర్పయాగస్య చ ప్రభుః  ॥ ౧౬॥
కస్తస్య భుజయోశ్ఛేత్తా కిం వా తచ్ఛేద కారణమ్ ।
భ్రమమూలా  తతస్సర్వా కథాసీద్ వ్యాసవైరిణామ్  ॥ ౧౭॥
రజక ద్రోహతో  భిక్షోః శూలారోపణ వాక్యవత్ ।
భ్రామకం  తస్య శాస్త్రం  చ యత్రేత్థం   సముదీరితమ్ ॥ ౧౮॥
నారీసఙ్గమ  మత్తోసౌ యస్మాన్మామవమన్యతే ।
యోనిలిఙ్గ స్వరూపం హి తస్మాదస్య భవిష్యతి ॥ ౧౯॥
ఇతి పాద్మపురాణోక్త భ్రగుశాపస్య  సాహసమ్ ।
పశ్యన్తు పఞ్చశీర్షాణి  భుజానాం తు చతుష్టయమ్  ॥ ౨౦॥
ద్వౌపాదావుదరంవక్షః కటీ చోరూ చ ధూర్జటేః  ।
విచ్ఛిద్య తత్క్షణాదేవ  పేతుః కిల మహీతలే ॥ ౨౧॥
శిశ్నమాత్రం  తూర్వరితం తచ్చయోన్యాం వివేశితమ్ ।
అత్ర ప్రమాణం  శైవానాం  కణ్ఠే కణ్ఠేవలమ్బినీ  ॥ ౨౨॥
లిఙ్గమాలైవ   యా నిత్యం కరే వామే ప్రపూజ్యతే  ।
అతః పాద్మోదితకథా శైవానామపి  సమ్మతా ॥ ౨౩॥
హస్తవ్వయవతీ రమ్య జటామణ్డల  మణ్డితా  ।
పద్మపాదా శ్యామవర్ణా లసత్కృష్ణాజినోజ్జ్వలా   ॥ ౨౪॥

మన్దస్మితా  చన్ద్రముఖీ  బిమ్బోష్ఠీ పఙ్కజేక్షణా ।
కున్ద కుడ్మలదన్తాభా సాన్ద్ర  కున్తల సఙ్కులా ॥ ౨౫॥
కన్దర్పకోటి  సదృశీ సౌన్దర్యామ్బుధి  మన్దిరా  ।
వన్దారూణామభయదా  వన్ద్యమానా  సురైర్నరైః   ॥ ౨౬॥
అద్యాపి పూజ్యతే వ్యాసప్రతిమా  జ్ఞానదాయినీ  ।
చిత్రకైర్లిఖ్యతే    భిత్తౌ మన్త్రశాస్త్రేషు   వర్ణ్యతే  ॥ ౨౭॥
అహో వ్యాస భుజచ్ఛేదమాశాసానస్య దుర్మతేః ।
స్వదైవ  సర్వగాత్రాణాం  చ్ఛేదః ఖేదకరోభవత్ ॥ ౨౮॥
తద్వృద్ధి మిచ్చతోమూలచ్ఛేదోభూత్తవ దుర్జన  ।
యద్వ్యాసాయ ద్రుహ్యతస్తే  శివద్రోహోభవద్  ధ్రువః  ॥ ౨౯॥
వివాద పరిహారాయ కథేయం గ్రథితాఖిలా  ।
యతినా వాదిరాజేన వ్యాసకైఙ్కర్యకామినా  ॥ ౩౦॥
ఇతి శ్రీవాదిరాజపూజ్యచరణవిరచితం  పాషణ్డఖణ్డన 

శ్రీవ్యాసస్తోత్రం   సమ్పూర్ణమ్  ॥

